
sþ. 1059. Svar [394. mál]
iðnaðarráðherra við fyrirspurn Hjörleifs Guttormssonar um sáttargerðarsamning ríkis-
stjórnarinnar og Alusuisse.

Í greinargerð með fyrirspurn þessari er vísað til umræðna í neðri deild Alþingis 26.
nóvember 1985 en í þeirri umræðu svaraði iðnaðarráðherra nokkrum fyrirspurnum frá hv. 5.
þm. Austurl. Af þeim spurningum hljóðaði sú áttunda svo:

"Hvaða aðgerðir verða gerðar vegna túlkunar forstjóra Austraswiss á sáttargjörð frá 5.
nóv. 1984?"

Svar iðnaðarráðherra var:
"Ég mun ræða þetta mál við forráðamenn Alusuisse og fá skýringar þeirra á þessu áður

en eitthvað verður aðhafst í þessu máli.
Ég vil taka það fram að í þessu sambandi voru það ekki fyrstu upplýsingar sem ég fékk

frá hv. 5. þm. Austurl. Þann sama morgun og hann dreifði sínum gögnum hér bárust mér frá
Íslendingi erlendis, hann heitir Elías Davíðsson og virðist búa í Basel í Sviss, upplýsingar um
sama efni. En ég mun ræða þetta mál við forráðamenn Alusuisse og fá skýringar þeirra á
þessu áður en ég aðhefst eitthvað í málinu."

Þær staðhæfingar og túlkanir, sem fyrirspurnin fjallar um, komu fram í bréfi frá A. G.
Powell, forstjóra Austrasuisse, sem hann skrifaði til ritstjóra National Times í Ástralíu
vegna blaðagreinar í því riti í október s.l. og dreifði síðan til þingmanna á Ástralíuþingi vegna
fyrirspurn ar í þinginu sem fram kom í tengslum við þá blaðagrein.

Eftir að mál þetta kom til umræðu á Alþingi í lok nóvember s.l. var haft samband við
skrifstofu Alusuisse í Zurich á vegum iðnaðarráðuneytisins og athygli vakin á því að í nefndu
bréfi A. G. Powells kæmi fram túlkun á sáttargerðarsamningnum sem væri ekki í samræmi
við efni hans og ákvæði. Af hálfu forsvarsmanna Alusuisse kom fram að ummæli A. G.
Powells gæfu ekki rétta mynd af efni sáttargerðarsamningsins.

Á hinn bóginn hefur ekki gefist tækifæri til þess síðan málið var til umræðu á Alþingi að
iðnaðarráðherra hefði fund með forráðamönnum Alusuisse til að ræða þetta mál og er því
ekki um að ræða niðurstöður af slíkum viðræðum. Til þessa liggja m.a. þær ástæður að
mannaskipti urðu í æðstu yfirstjórn Alusuisse í janúar 1986 og verða þau væntanlega frekar
staðfest á aðalfundi félagsins sem halda á um þessar mundir. Fundur iðnaðarráðherra með
forráðamönnum Alusuisse er ekki áformaður fyrr en í júlímánuði.


